
 
 
 
 
 
 
 
 
 
 
 
 
 
 
 
 
 
 
 
 
Mae ymchwil ddiweddar gan Public Health England 
(PHE) yn dangos bod pobl sydd wedi cael profiad o 
lifogydd yn eu cartrefi yn gallu dioddef o nifer o fathau o 
salwch iechyd meddwl, gan gynnwys iselder, gorbryder 
ac anhwylder straen wedi trawma. Mae hyn yn cael 
effaith ar yr economi, gan gynnwys costau i'r 
gwasanaeth iechyd a dyddiau a gollir o'r gwaith.  
 
Datblygodd y prosiect hwn ddull ar gyfer gwerthuso 
effaith llifogydd ar iechyd meddwl, ac asesu'r effeithiau 
economaidd hyn. Cyn yr astudiaeth hon, roedd yr achos 
economaidd dros gynlluniau a strategaethau amddiffyn 
rhag llifogydd yn canolbwyntio ar y difrod ffisegol i eiddo 
neu fusnesau. Bydd y dull newydd hwn yn golygu y bydd 
modd ystyried manteision osgoi effeithiau negyddol ar 
iechyd meddwl yn y prif achos busnes economaidd wrth 
ddethol opsiynau delfrydol a gwneud ceisiadau am 
fuddsoddiad perygl llifogydd.  
 
Sut y gwnaethom ddatblygu'r dull?  
Gwnaethom ddatblygu'r dull mewn partneriaeth â'r 
Ganolfan Ymchwil Perygl Llifogydd, ac o ganlyniad i 
drafodaethau gyda Public Health England. Cafodd y 
gwaith canlynol ei wneud yn ystod y prosiect:  

 adolygwyd llenyddiaeth a oedd yn asesu 
effeithiau llifogydd ar iechyd meddwl  

 adolygwyd y data a oedd ar gael ar gyfer 
effeithiau llifogydd ar iechyd (yn arbennig yr 
astudiaeth gan Public Health England)  

 datblygwyd dull ar gyfer arfarnu manteision 
osgoi costau iechyd meddwl yn sgil llifogydd 
mewn arfarniadau economaidd ar gyfer rheoli 
perygl llifogydd ac erydu arfordirol.  

 
Mae'r dull newydd yn defnyddio data o astudiaeth gan 
Public Health England ar y rheiny y cawsant eu 
heffeithio gan lifogydd yn ystod gaeaf 2013 i 2014 a 
llifogydd Cumbria yn 2015.  
 
Sut rydym yn cyfrifo'r costau iechyd meddwl?  
Mae'r dull yn seiliedig ar gyfrifo'r costau iechyd meddwl 
fesul oedolyn ar gyfer pob digwyddiad llifogydd, a lluosi'r 
ffigur hwnnw â nifer yr oedolion ymhob cartref.  
 
Dilynir dull 'cost salwch' sy'n cynnwys y canlynol:  

 gwybodaeth am y tri chyflwr iechyd meddwl y 
mae data ar gael ar eu cyfer (gorbryder, iselder 
ac anhwylder straen wedi trawma)  

 nifer y cyflyrau hyn  

 p'un a oes cynlluniau triniaeth hysbys yn eu lle  

 hyd unrhyw driniaeth  

 effaith debygol y mathau o salwch yn y tymor 
byr, o'u mesur mewn dyddiau gwaith a gollir.  

 
Gwnaethom lunio cyfartaledd cost y driniaeth. Roedd 
hyn yn seiliedig ar amcangyfrif o nifer y cleifion yr oedd 
pob cyflwr iechyd meddwl arnynt, a chost amrediad o 
driniaethau, fel derbyn i'r ysbyty, gofal gan feddyg teulu 
a meddyginiaeth. Gwnaethom amcangyfrif y colledion a 
oedd yn gysylltiedig â'r gwaith gan ddefnyddio nifer y 
dyddiau y mae cyflogai yn absennol o'r gwaith wedi'i 
luosi â chanolrif y cyflog fesul awr ar gyfer oedolyn sy'n 
gweithio amser llawn. Cafodd y wybodaeth hon ei 
chyfuno er mwyn amcangyfrif cyfanswm yr arian a 
gollwyd fesul oedolyn ar gyfer pob cyflwr iechyd meddwl.  
 
 Beth a ddarganfuwyd gennym?  
Mae effeithiau iechyd meddwl yn cynyddu yn ôl 
difrifoldeb y llifogydd. Canfuwyd bod costau llifogydd yn 
cynyddu yn ôl dyfnder dŵr y llifogydd y tu fewn i'r cartref. 
Mae costau'n cynyddu o gyfartaledd o £1,878 fesul 
oedolyn fesul digwyddiad llifogydd â dyfnder dŵr 
mewnol o hyd at 30cm, i £4,136 lle mae dyfnder y dŵr 
yn fwy nag un metr.  
 
Ni wnaeth yr ymchwil ystyried erydu arfordirol, ac ni 
wnaethom ddarganfod unrhyw gyfeiriadau at effeithiau 
erydu arfordirol ar iechyd meddwl yn y llenyddiaeth.  
 
Sut y byddwn yn defnyddio'r gwaith hwn?  
Mae'r fethodoleg hon yn llywio canllawiau ar gyfer 
gwaith arfarnu llifogydd economaidd, yn benodol ar gyfer 
prosiectau neu strategaethau sy'n destun ceisiadau ar 
gyfer cyllid gan gymorth grant ar gyfer amddiffynfeydd 
rhag llifogydd.  
 
Mae'r gwaith hwn yn rhan o brosiect ehangach sy'n 
anelu at wella'r dulliau a'r data a ddefnyddir i gyfrifo 
manteision buddsoddi mewn rheoli perygl llifogydd ac 
erydu arfordirol ar gyfer y sectorau hamdden, twristiaeth 
ac iechyd. Bydd y gwaith yn cefnogi penderfyniadau ac 

yn darparu rhagor o gyfleoedd i ddenu buddsoddiad gan 
bartïon allanol.  
 
Rydym yn bwriadu parhau â'n gwaith ymchwil i ddeall a 
lliniaru effeithiau llifogydd ar iechyd y cyhoedd drwy 
ymchwilio i: faterion iechyd meddwl ychwanegol, 
effeithiau ar iechyd corfforol, ac effeithiau iechyd meddwl 
ar blant.  
 
 
 
 
Mae'r crynodeb hwn yn ymwneud â gwybodaeth o 
brosiect SC150007, yr adroddir amdano yn fanwl yn yr 
allbwn/allbynnau canlynol:  

